
13-Dag Europese Toer

Hierdie toer bied ‘n ideale kombinasie van Europese kultuur en landskap. Ons reis deur die volgende vier lande: Oostenryk, Duitsland, Switserland en Frankryk. 

Dag 1  Aankoms in Wenen

Vervoer van lughawe na Hotel Theresianum in Wenen.  Afhangend van hoe laat ons in die stad arriveer, kan ‘n besigtigingstoer gereël word aangesien gaste eers vanaf 14h00 by die hotel mag inteken. 

Dag 2  Wenen

Vandag besoek ons die beroemde Weense woud.  Ons reis deur die romantiese Helleense Vallei tot by die Mayerling Jagkasteel. In die Cistine Holy Cross Foundation gaan kyk ons na ‘n middeleeuse monnikeklooster, gebou in 1133AD. Ons besoek Baden, die stad van Romeinse warm spabaddens.  In Modling gaan ons op ‘n bootrit op die grootste ondergrondse meer in Europa.

Dag 3 Wenen  -  Salzburg

Op ons reis van Wenen na Salzburg doen ons aan by Wachau.  Ons besoek die Benediktynse Stigting, “Melk”, die grootste Barok organisasie in sentraal Europa, waarna ons na Salzburg reis. 

Wanneer jy die naam Salzburg hoor, tower dit beelde op van feesgangers in pragtige aanddrag, winkelvensters wat marsepein en sjokolade pralines ten toon stel en die geboorteplek van die beroemde komponis, Wolfgang Amadeus Mozart. 

In die ou dorpsentrum vloei die Salzachrivier langs netjiese Patrisiese geboue, talle kunsgalerye en tradisionele kafees. Tydens ‘n toer deur die stad leer ken ons meeste van die bekende landmerke van Salzburg, onder andere die Mirabell Kasteel, Mozart se huis, die Barok argitektuur van die ou dorp, die katedraal en die Leopoldskron Kasteel. Elke hoek onthul ‘n ander uitsig oor die stad wat voor jou ontvou soos ‘n goed saamgestelde skildery. 

Oornag Gatehuis Schaider in Ainring 
Dag 4  Salzburg  -  Munich

Na ontbyt verlaat ons Salzburg en onderneem ‘n kort uitstappie na die Chiemsee.  Van die mees skilderagtige Alpelandskap omring hierdie Bavariese meer. 

Na ons aankoms in Munich kry ons gedurende ‘n kort toer van die stad ‘n goeie oorsig van die stad se merkwaardige besienswaardighede, onder andere die klassieke Konigsplatz, bekende kunsgalerye, die historiese kunskwartiere, Schwabing, die pragtige Ludwigstraat asook Prins-Regentstraat met sy besondere argitektuur en museums.  Die elegante Maximillianstraat neem ons na die hart van die stad, waar ons die Bavariese hoofstadsgeboue, die Duitse museum, en setel van die nasionale teater kan sien. Ons ervaar ‘n tipiese Bavariese aand in die ou stadskwartiere by die bekende Hofbrauhaus, met Bavariese musiek, aandete en ‘n komplimentêre drankie.  Daarna ry ons deur Schwabing na die Olimpiese Toring, vanwaar ons ‘n pragtige uitsig sal hê oor die see van stadsliggies. Om die aand mee af te sluit geniet ons ‘n skemerkelkie en musiek in een van Munich se talle nagkafees.  (duur 4,5 ure, begin 19h30)

Oornag Hotel Henry.

Dag 5 Munich- Fussen

Na ‘n heerlike ontbyt verlaat ons Munich en reis na Schwangau naby Fussen in die pragtige Allgau provinsie.  Nadat ons die Ettal monnikeklooster gesien het, kom ons by een van die hoogtepunte van ons toer wanneer ons die kastele van Neuschwanstein en Hohenschwangau besoek.  Beide die kastele is gebou deur die “Feëverhaalkoning”, Ludwig XIV.

Die misterie van sekere fasette van die lewe en dood van hierdie koning dra by tot die fassinering wat jaarliks duisende besoekers lok om die kastele wat hy gebou het te kom bewonder. 

Neuschwanstein is die kasteel wat in Walt Disney  sprokiesverhale gebruik word en is herkenbaar op tallose prente, poskaarte en legkaarte die wêreld oor. 

Op versoek kan ons ook besoek bring aan Fussen, die dorp wat op 800 – 1 200m die hoogste bo seevlak lê in Bavaria. Dit is ‘n merkwaardige historiese ou dorp. 

Oornag in die Hotel Pfrontener Hof.

Dag 6  Pfronten  -  Bodensee, Rynvalle

Vandag ry ons deur die Swartwoud, waar ons besoek bring aan die Bodensee asook die romantiese wyn- en kasteeldorpie, Meersburg, met sy “Fachwerk” huise wat oorwegend uit hout bestaan, boogvensters, torings en oudste bewoonde kasteel in Duitsland. 

Die Rynvalle te Schaffhausen is ‘n asemrowende gesig wat geen besoeker aan die Bodensee durf misloop nie. ‘n Gemiddeld van 700 kubieke meter water per sekonde val oor die afgrond wat 23m hoog en 150m wyd is.  Dit is Europa se grootste waterval. 

Oornag in Bodensee in Überlingen
Dag 7   Ekskursie na Switserland

Zurich is jonk en dinamies.  Dit bied ‘n ryk kulturele pakket, onder andere 150 museums en galerye.  ‘n Polsende stad met ‘n kosmopolitaanse atmosfeer en geleenthede vir vensters kyk op die ekslusiewe Bahnhofstrasse. Dan is daar ook die kenmerkende straattrems, ‘n historiese ou dorp en ‘n voetgangersone wat lei na die Zurichmeer met sy inspirerende natuurlike ligging. 

Skoon lug, akkurate Switserse horlosies, duur boetieks en smullekker skojolade verpersoonlik die Switserse gees wat weerspieël word in die buie en geure van Zurich. 

Dag 8 Swartwoud

Vandag bestee ons tyd aan die verkenning van die suidelike deel van die Swartwoud en let veral op die gebied se natuurlike skoonheid.  Ons reis na Feldberg, die hoogste punt in die Swartwoud en bring ook besoek aan die welbekende Tittisee en Freiburg, die hoofstad van die Swartwoud. 
Oornag: in Glottertal in Hotel Tobererhof
Dag 9 Lauchringen  -  Elsass (Frankryk)

Vandag bring ons besoek aan Colmar, ‘n stad van kuns en geskiedenis wat ook bekend is vir sy verfynde lewenstyl en eetkuns.  Hierdie streekshoofstad van die Elsassiese wynstreek is ook die geboorteplek van Bartholdi, beeldhouer van die Amerikaanse Statue of Liberty.

Ons sal in vervoering raak oor die wonders van die Ryn se kunsstreek, onder andere die Unterlinden Museum, die geboue wat tot nasionale monumente verklaar is en die skilderagtige dorpspleine.  

Ons sal ook die geleentheid kry om die Franse provinsiale sjarme en gasvryheid te ervaar in die dorpe van Ribeauville en Riquewihr. 

Oornag in Riquewihr in die Hotel Le Riquewihr 
Dag 10  Colmar  -  Koblenz
Ons roete neem ons deur Strassburg en Trier na Zeltingen op die oewer van die Mosellerivier.  In Strassburg onderneem ons ‘n kort besigtigingstoer en besoek die Strassburger Biskoplike Kerk. Gedurende ‘n soortgelyke oriënteringstoer in Trier ontdek ons dele van hulle 2 000-jaar oue geskiedenis, alvorens ons ons reis voortsit langs die Moselle na Zeltingen. 

Oornag Mosel Hotel Hähn
Dag 11  Moselletoer

Vandag bring ons besoek aan die welbekende dorpe langs die Mosellerivier, byvoorbeeld, Cochem, Bernkastel-Keuss en Traben Trabach. 

Die gebied word gekenmerk deur wingerde op die steil hange wat aflei na die rivier en sonderlinge dorpies waarvan die kerktorings van ver af sigbaar is. 

Oornag Mosel Hotel Hähn.

Dag 12  Zeltingen  -  Coblenz

Na ontbyt verlaat ons die oewers van die Moselle en vaar oor na die Rynrivier. Ons besoek Rudesheim en bestee ‘n bietjie tyd langs die atmosferiese “Drosselgasse” roete.  Ons hou stil om die Lorelei standbeeld langs die Rynrivier te besigtig.  Volgens legende het hierdie jong meisie matrose se aandag afgelei terwyl sy sing en haar hare kam met die gevolg dat hulle skepe teen die oewers van die rivier  te pletter geloop het. Volgens oorlewering is dit die rede vir die groot aantal skeepswrakke in die gebied. 

Al langs die Ryn sien ‘n mens dikwels bo-op die heuwels kastele wat oor die rivier uitkyk, elk met sy eie interessante storie gewortel in die geskiedenis. 

Dan bereik ons Coblenz, een van die mooiste en oudste stede in Duitsland.  Dit is geleë by die samevloeiing van die Ryn- en Moselleriviere, ook bekend as die “Deutsches Eck” (die “Duitse Hoek”)

Vier lae bergreekse, groen woude en groot massas water omraam die ligging van hierdie stad, waar ons besoek bring aan die Ehrenbreitstein fort wat soos ‘n outydse skildwag wag hou oor die stad.

Kerke, kastele, die howe van aristokratiese families en woonplekke van adellikes dien as getuies van die stad se meer as 2 000-jaar oue geskiedenis.  Nou gangetjies, klein romantiese hoekies en aanloklike dorpspleine dra alles by tot die bekoring wat besoekers vanoor die wêreld betower. 

Coblenz is die ekonomiese en kulturele middelpunt van die sentrale Ryngebied en derhalwe ook die dryfkrag van internasionale toerisme en industriële verkeer. 

‘n Stadstoer laat ons toe om die kulturele en historiese betekenis van die stad te ervaar.

Dag 13  Vertrek

Ongelukkig het ons ongelooflike toer nou tot ‘n einde gekom.  Ons neem u van Coblenz na die Frankfurt Lughawe en wens u ‘n voorspoedige reis huiswaarts. 

Einde

Prys:

 

Die totale prys, vir die volle duur van die 13 dae toer,  beloop R 23,650  per persoon wat deel. Daar is n heffing van R 1,800   per persoon wat enkel bly en nie akkommodasie wil deel nie.
 

Die prys sluit die volgende in:

 

· Die koste van die vlug na en van Europa  en ook die interne vlug na Venen
· Alle verblyf

· Alle toegangsgelde na  besienswaardighede soos weergegee in die reisplan

· Vervoer in luukse  busse 

· Alle etes soos per die reisplan. ( twee etes per dag plus ander etes soos per die reisplan)

· Passasiers - en Publieke aanspreeklikheid versekering.

· Goed opgeleide bestuurders en geakkrediteerde gidse.

· Vir diegene wat nie self foto’s wil of kan neem nie, kan ons meld dat ons self so om en by 500 foto’s van die toer neem en sal dit kosteloos aan toerlede beskikbaar stel na die toer. Daarmee saam kry julle ook n DVD van hoë gehalte van die toer met fotos, musiek en byskrifte

 

 

